
Jaiminiproktam Jagannatha Stotram

జైమినిప్రోక్తం    జగన్నాథస్తోత్రమ్

పఞ్చోపచారవిధినా పూజయేత్పరమేశ్వరమ్ ।
కృతాఞ్జలిపుటో భూత్వా ఇదం స్తోత్రముదీరయేత్  ॥ ౩౫॥
దేవదేవ జగన్నాథ సంసారార్ణవతారక  ।
భక్తానుగ్రాహక  సదా రక్ష మాం పాదయోర్నతమ్ ॥ ౩౬॥
జయ కృష్ణ జగన్నాథ జయ సర్వాఘనాశన ।
జయాశేషజగద్వన్ద్య  పాదామ్భోజ నమోఽస్తు తే ॥ ౩౭॥
జయ బ్రహ్మాణ్డకోటీశ   వేదనిఃశ్వాసవాతక ।
అశేషజగదాధార పరమాత్మన్నమోఽస్తు తే ॥ ౩౮॥
జయ బ్రహ్మేన్ద్రరుద్రాది    దేవౌఘప్రణతార్తినుత్  ।
జయాఖిలజగద్ధామన్నన్తర్యామిన్నమోఽస్తు  తే ॥ ౩౯॥
జయ నిర్వ్యాజకరుణాపాథోధే దీనవత్సల ।
దీనానాథైకశరణ  విశ్వసాక్షిన్నమోఽస్తు తే ॥౨.౩౦.౪౦॥
సంసారసిన్ధుసలిలే  మోహావర్త్తే సుదుస్తరే ।
షడూర్మికులదుష్పారే కుకర్మగ్రాహదారుణే  ॥ ౪౧॥
నిరాశ్రయే  నిరాలమ్బే నిఃసారే దుఃఖఫేనిలే ।
తవ మాయాగుణైర్బద్ధమవశం   పతితం తతః ॥ ౪౨॥
మాం సముద్ధర  దేవేశ కృపాపాఙ్గవిలోకనైః   ।
తత్ర మగ్నం సురశ్రేష్ఠ  సుప్రసాదప్రకాశక   ॥ ౪౩॥
ఏక ఏవ జగన్నాథ బన్ధుస్త్వం   భవభీరుణామ్ ।
బుభుక్షా చ పిపాసా చ ప్రాణస్య  మనసః స్మృతౌ ॥ ౪౪॥
శోకమోహౌ శరీరస్య జరా మృత్యుర్వపుర్భవః ।
త్వత్సృష్టౌ తాదృశో నాస్తియో దీనపరిపాలకః ॥ ౪౫॥

అవతీర్ణోఽసి  లోకానామనుగ్రహధియా  విభో ।
పూర్ణకామస్య  తే నాథ కిమన్యత్కారణం క్షితౌ ॥ ౪౬॥
త్వత్పాదపద్మమాసాద్య న చిన్తాస్తి  జగత్పతే ।
యతస్తే చరణామ్భోజం చతుర్వర్గైకసాధనమ్  ॥ ౪౭॥
దర్శనాత్సర్వలోకానాం సర్వవాఞ్ఛాఫలప్రదమ్  ।
తతః సీరధ్వజం శేషమన్త్రేణ  పరిపూజయేత్ ॥ ౪౮॥
ఇతి శ్రీస్కన్దపురాణే   వైష్ణవఖణ్డే   పురుషోత్తమజగన్నాథమాహాత్మ్యే

త్రింశాధ్యాయాన్తర్గతం   జైమినిప్రోక్తం    జగన్నాథస్తోత్రం  సమాప్తమ్ ।
స్కన్దపురాణ  । వైష్ణవఖణ్డ   । పురుషోత్తమఖణ్డ । అధ్యాయ ౩౦/౩౬-౪౭॥

